
Camamsugniad Asid Bustlog
Mae’r daflen hon yn esbonio beth yw camamsugniad asid bustlog, sut mae’n cyfrannu at eich symptomau a sut i’w drin yn y ffordd orau.
Beth mae halwynau bustl yn eu gwneud?
Mae asidau bustlog yn cael eu rhyddhau o’r afu a choeden y bustl pan fyddwch chi’n bwyta unrhyw fraster. Fe’u defnyddir gan y corff i dreulio braster wrth iddo deithio trwy’r coluddyn bach. Yna cânt eu hail-amsugno gan y corff yn yr ilewm terfynol a’u hanfon yn ôl at yr afu yn barod ar gyfer eich pryd nesaf. Os yw eich ilewm terfynol wedi’i dynnu neu ei ddifrodi, ni ellir ail-amsugno digon o’r halwynau bustl. Mae hyn yn achosi carthion rhydd neu ddyfrllyd.
Sut mae’n effeithio ar bobl?
Gall camamsugniad asid bustlog arwain at nifer o symptomau; mae’n bosibl mai dim ond rhai ohonynt sydd gennych chi.
Gall olygu bod eich coluddyn yn gweithio mewn ffordd anodd ei ragweld ac anghyson gan arwain at angen brys wrth i’ch coluddyn agor a’r angen i fynd yn amlach. Weithiau, mae carthion yn welw ac yn seimllyd a gallant fod yn anodd eu fflysio. Efallai y byddwch hefyd yn profi poen yn yr abdomen tebyg i gramp, colli pwysau neu wynt drewllyd.
Gall arwain at ddiffyg fitaminau a mwynau yn enwedig y Fitaminau A, D, E a K sy’n toddi mewn braster, a Fitamin B12. Mewn achosion prin iawn, arweinir at golli pwysau oherwydd diffyg halwynau bustl i dreulio bwyd yn iawn. Os na chaiff ei drin mae mwy o risg o ddatblygu cerrig yr arennau neu gerrig bustl.
A oes angen i mi fynd am unrhyw brofion?
Efallai y cewch eich anfon am sgan SehCAT. Mae hyn yn cynnwys llyncu capsiwl sydd ychydig yn ymbelydrol. Fe gewch chi sgan sawl awr yn ddiweddarach ac wythnos wedi hynny. Mae canlyniadau’r rhain yn penderfynu a ydych yn dioddef o gamamsugniad asid bustlog.
Monitro parhaus
Bydd yn bwysig cael profion gwaed rheolaidd i fonitro eich lefelau fitamin a mwynau yn eich corff. Bydd hyn yn digwydd os ydych chi’n mynychu apwyntiadau cleifion allanol neu gyda’ch meddyg teulu.

Mae yna driniaethau amrywiol ar gyfer camamsugniad asid bustlog yn dibynnu ar ei ddifrifoldeb. Byddant yn trin y symptomau ond ni fyddant yn ei wella.
• Ysgafn – gellir ei drin â newidiadau deietegol
• Cymedrol – yn aml yn cael ei drin â meddyginiaeth
• Difrifol – efallai y bydd angen meddyginiaeth a newidiadau deietegol
Newidiadau i’ch deiet
Gall deiet sy’n cynnwys llai o fraster helpu gyda chamamsugniad asid bustl ysgafn ond gyda thiwmor gweithredol, rhaid cymryd gofal i beidio â cholli pwysau yn anfwriadol. Efallai y cewch eich atgyfeirio at ein deietegydd a fydd yn rhoi cyngor a chefnogaeth bellach i chi gyda hyn.
Meddyginiaeth
Meddyginiaeth lleddfu dolur rhydd – Mae Loperamide yn ddefnyddiol ar gyfer trin dolur rhydd ac mae’n well ei gymryd 30 munud cyn pryd bwyd. Gall fod yn fwy effeithiol os caiff ei gymryd bob dydd gan ddilyn patrwm rheolaidd. Gall gynnig llawer o fanteision ond gall barhau i olygu rhai cyfnodau anrhagweladwy o ddolur rhydd. Mae Loperamide yn llai tebygol o’ch helpu os byddwch chi’n pasio carthion gwelw, seimllyd oherwydd camamsugniad asid bustlog. Mae Codeine yn ffordd arall o leddfu dolur rhydd.
Secwestryddion Asid Bustlog – Mae’r rhain yn clymu â’r asid bustlog yn y coluddyn bach i atal llid i’r coluddyn mawr. Mae 2 ffurf wahanol ar gael, sef tabledi (Colesevelam) a phowdrau (Cholestyramine). Mae’n bwysig cofio cymryd pa bynnag un a bresgripsiynwyd i chi am o leiaf 10 diwrnod cyn penderfynu a yw wedi eich helpu ai peidio. Efallai y bydd yn cymryd sawl wythnos iddo helpu gyda gwynt drewllyd. Os ydych yn canfod triniaeth sy’n gweithio bydd angen i chi ei chymryd am weddill eich oes. Os byddwch chi’n rhoi’r gorau i’r driniaeth bydd y symptomau’n dychwelyd ar unwaith neu o fewn ychydig ddyddiau.


Am ragor o wybodaeth, cysylltwch â:
Nyrsys Clinigol Arbenigol - Cath Powell, Becky Taylor a Kathryn Cook 02921 842807
Arweinydd Clinigol - Dr Mohid S Khan 02921 843443

image1.png




